
 � Azərbaycan xalqının taleyində yaddaşlara əbədi 
həkk olunmuş elə günlər var ki, həmin vaxtlarda onun gələcək 
həyatını müəyyən edən mühüm əhəmiyyətli başlanğıcların 
əsası qoyulub. Belə unudulmaz günlərdən biri də 1993-cü il 
oktyabrın 3-nə təsadüf edir. Məhz o gün xalqımız özünün gələcək 
taleyini, müqəddəratını həll edən, Azərbaycanın müstəqilliyinin 
möhkəmləndirilməsini, əbədiyyətə çevrilməsini müəyyənləşdirən 
seçim etdi. Həmin gün respublikamızda keçirilən prezident 
seçkilərində Heydər Əliyev xalqımızın böyük etimadını qazanaraq, 
98,84 faiz səslə Azərbaycan Respublikasının Prezidenti seçildi. Ulu 
öndər ölkə seçicilərinə nə vəd etmişdisə, hamısını reallığa çevirdi. 
Vətənə və xalqa sədaqət andı, qarşıya qoyulan vəzifələrin layiqincə 
yerinə yetirilməsi Azərbaycanın beynəlxalq aləmdə demokratik 
ölkə kimi tanınmasında mühüm rol oynaydı.

Azərbaycanın müstəqillik 
qazandığı ilk illəri hər birimiz 
yaxşı xatırlayırıq. Həmin vaxtlarda 
respublikada xaos və anarxiya hökm 
sürürdü. İqtisadiyyat dağıdılmış, kənd 
təsərrüfatı bərbad vəziyyətə düşmüş, 
iş yerləri məhv edilmiş, əhalinin 
yaşayış səviyyəsi kəskin şəkildə aşağı 
düşmüşdu. Müxtəlif şəxslərə xidmət 
edən qeyri-qanuni silahlı dəstələrin 
özbaşınalığı əhalini qorxu və 
vahiməyə salmışdı. Cinayətkarlıq baş 
alıb gedirdi. Qarabağda döyüşmək 
adı ilə ağır və xüsusilə ağır cinayətlər 
törətmiş şəxslərin həbsdən azad 
edilərək silahlandırılması vəziyyəti 
daha da ağırlaşdırmışdı. Çünki həmin 
cinayətkarlar cəbhəyə yollanmaq 
əvəzinə, silahı öz soydaşlarına tuşla-
mışdılar.

 1993-cü il iyun ayının 
əvvəllərində Gəncə şəhərindən başla-
yan silahlı qarşıdurmanın hakimiyyətə 
qarşı istiqamətlənməsi ölkədəki 
hərc-mərcliyi, anarxiyanı kulimina-

siya həddinə çatdırmışdı. Bəzi xarici 
qüvvələrin də dəstəklədikləri bu silah-
lı qruplaşma Azərbaycanın yenicə 
nail olduğu dövlət müstəqilliyinə 
ciddi təhlükə yaratmışdı. Azərbaycan 
faktiki olaraq, dövlət müstəqilliyini 
itirmək ərəfəsində, xalq isə vətəndaş 
müharibəsinin astanasında idi. Belə 
bir ağır dövrdə xalqın təkidli xahişini 
qəbul edərək, hakimiyyətə qayıdan 
Heydər Əliyev respublikanı düçar 
olduğu ağır bəladan qurtarmaq üçün 
gecə-gündüz səy göstərdi. Xalqın 
qanı bahasına qazanılmış dövlət 
müstəqilliyi qorunub saxanıldı. Ulu 
öndər çağdaş tariximizə dövlətçiliyin 
xilaskarı, qurucusu kimi daxil oldu. 

1993-cü il oktyabrın 3-də 
keçirilən növbədənkənar prezident 
seçkilərində seçicilərin, demək 
olar ki, böyük əksəriyyəti ulu 
öndər Heydər Əliyevə inandığı-
nı, güvəndiyini və etibar etdiyini 
səsvermə ilə təsdiqlədi. 1993-cü il 
oktyabrın 10-da Heydər Əliyevin 

andiçmə mərasimi keçirildi.
Ulu öndərin qarşıya qoyduğu 

əsas vəzifələrdən biri güclü, nizami 
ordu yaratmaq idi. Çünki həmin 
vaxt Ermənistanın torpaqlarımıza 
təcavüzünün qarşısını yalnız bu 
yolla almaq mümkün idi. 1993-cü il 
oktyabrın 10-da keçirilən andiçmə 
mərasimindəki çıxışında da ordu 
quruculuğunun əhəmiyyətini xüsusi 
vurğulamışdı: “Azərbaycan Respub-
likası bir müstəqil dövlət kimi özünü 
müdafiə etməyə qadir orduya malik 
olmalıdır. Təəssüf ki, müstəqillik 
əldə ediləndən sonra keçən dövrdə 
bu sahədə az iş görülübdür. Lazım 
gələrsə, sülh yolunda addımlarımız 
nəticə verməsə, Azərbaycanın ərazi 
bütövlüyünü təmin etmək üçün, 
respublikanı müdafiə etmək üçün 
qüdrətli bir ordunun yaradılması 
bizim əsas vəzifəmizdir”.

Prezident Heydər Əliyev 
nitqində qətiyyətlə bəyan etmişdi ki, 
şəhidlərimizin qanı yerdə qalmaya-
caq. Azərbaycan xalqı öz qamətini 
düzəldəcək, ayağa qalxacaq, gücünü 
birləşdirəcək, müasir ordu yaradacaq 

və müstəqil dövlətini, öz ərazisini 
bundan sonra göz bəbəyi kimi qoru-
yacaq.

Ulu öndərin andiçmə 
mərasimində verdiyi vəd qısa 
zaman kəsiyində reallığa çevril-
di. Bir müddət sonra Ermənistan 
– Azərbaycan, Dağlıq Qarabağ 
münaqişəsində atəşkəsin əldə 
edilməsi ilə ordu quruculuğun-
da köklü islahatların aparılması 
üçün əlverişli imkan yarandı və bu 
sahədə ciddi islahatlar aparıldı. Əsas 
vəzifələrdən biri vahid komandanlığa 
tabe olan nizami ordu yaradılması idi. 
Ulu öndər bu vəzifəni reallaşdırandan 
sonra Silahlı Qüvvələrimizin maddi 
– texniki bazasının gücləndirilməsi 
istiqamətində qətiyyətli addımlar 
atıldı. 

Heydər Əliyev öz nitqində 
ölkədəki siyasi – iqtisadi vəziyyətin 
bərbad olduğunu da diqqətə çat-
dırmışdır: “...Müstəqilliyimizin 
əldə edilməsi bizim üçün tarixi bir 
hadisədirsə, iqtisadiyyatımızın belə 
vəziyyətdə olmağı ağır və çətin bir 
haldır. Təəssüf ki, son illərdə respub-

likanın böhran vəziyyətində olması 
iqtisadiyyatın bütün sahələrinə mənfi 
təsir göstərmişdir. İqtisadiyyat, demək 
olar ki, tamamilə dağılmış və bu da 
respublika vətəndaşlarının rifahının 
aşağı düşməsinə gətirib çıxarmışdır”.

Yəqin ki, həmin illər ölkədə 
baş verən hadisələr, AXC-Müsavat 
iqtidarının dövlət idarəçiliyindəki 
yarıtmaz fəaliyyəti, ölkənin təbii 
sərvətlərindən düzgün istifadə 
etməməsi, kənd təsərüfatının inkişa-
fını tamamilə unutması, əhalinin ta-
leyüklü məsələlərindən çox öz maddi 
maraqlarını düşünməsi iqtisadiyyatı 
iflic vəziyyət salmışdı. AXC-Müsavat 
iqtidarı əhalini bir tikə çörəyə möhtac 
qoymuşdu. İnsanlar çörək almaq 
üçün gün ərzində mağazaların önündə 
növbəyə dayanır, işləyən adamlara isə 
əmək haqqı əvəzinə. heç kimə lazım 
olmayan hansısa məhsul verilirdi. 
Buna etiraz edənlər, səslərini qaldı-
ranlar isə işgəncələrə məruz qalırdı. 
Ölkədə aclıq və səfalət baş alıb 
gedirdi. Ulu öndər öz nitqində belə 
mürəkkəb vəziyyətdən çıxış yolunu 

məhz ağıllı və prinsipial fəaliyyət 
göstərməkdə görürdü. Bunu andiçmə 
mərasimindəki nitqində də bəyan 
etdi: “Azərbaycanın coğrafi-siyasi 
vəziyyəti, onun təbii sərvətləri, uzun 
illər boyu yaranmış əsas fondları 
respublikanı bu ağır böhrandan çıxar-
mağa imkan verir. Bu baxımdan biz 
gələcəkdə işimizdə bir tərəfdən ya-
ranmış potensialdan səmərəli istifadə 
etmək, digər tərəfdən isə yeni iqtisadi 
islahatlar aparmaq yolu ilə bazar 
iqtisadiyyatına keçmək istiqamətində 
hərəkət etməliyik... Mən bir Pre-
zident kimi, xalqın qarşısında öz 
fikirlərimi açıq bəyan edir və əmin 
etmək istəyirəm ki, bu fikirlərə, bu 
prinsiplərə daim sadiq olacağam”.

AXC-Müsavat iqtidarının 
müstəqilliyimizə vurduğu ağır 
zərbələrdən biri də Azərbaycanın 
xarici siyasətində buraxılmış kobud 
səhvlər idi. Belə ki, Azərbaycan bu 
dövrdə beynəlxalq aləmdən təcrid 
olunmuş, qonşu dövlətlərlə, xüsuslə 
Rusiya və İranla münasibətlər 
getdikcə pisləşmişdi. Bu da res-
publikamızın müstəqilliyinin 

möhkəmləndirilməsində öz ağır 
nəticələrini göstərmişdi. Ulu 
öndər bu məqamı vurğulayaraq, 
respublikamızın müstəqilliyinin 
möhkəmləndirməsində əsas 
vəzifələrdən birinin Azərbaycanın 
mənafeyini dünya miqyasında 
müdafiə edə bilən ağıllı, səriştəli 
xarici siyasətin həyata keçirilməsinin 
zərurliyini bildirmişdi. Müstəqillik 
əldə edildikdən sonra xarici siyasət 
sahəsində az iş görüldüyünü bildirən 
ulu öndər bu sahədə qarşıda böyük 
vəzifələr durduğunu qeyd etmişdi. 
Bidirmişdi ki, xarici siyasətimiz 
birinci növbədə Azərbaycanın 
dövlət müstəqilliyini təmin etməyə 
yönəldilməlidir. Vəzifə dünyanın 
bütün dövlətləri ilə bərabərhüquqlu, 
qarşılıqlı surətdə faydalı əlaqələr 
yaratmaqdan və inkişaf etdirməkdən, 
bu əlaqələrdən həm Azərbaycan Res-
publikasının beynəlxalq mövqelərini 
möhkəmləndirmək üçün, həm də 
respublikanın iqtisadiyyatını, elmini, 
mədəniyyətini inkişaf etdirmək üçün 
səmərəli istifadə etməkdən ibarətdir. 

Ulu öndər nitqində Azərbaycanın 
MDB-yə daxil olmasının, beynəlxalq 
aləmə inteqrasiyasının vacibliyi-
ni də qeyd etmişdi. Bildirmişdi 
ki, Azərbaycanın MDB-yə daxil 
olmasını təhlükəli bir hal kimi 
qələmə verməyə çalışırlar: “Bu, 
səhv fikirdir. Azərbaycan MDB-
də öz müstəqilliyini daim qoru-
yacaq və MDB-də iştirak etmək 
Azərbaycanın müstəqilliyinə qətiyyən 
xələl gətirməyəcəkdir. Azərbaycan 
müstəqil bir dövlət kimi demokratik 
yolla gedəcək, beynəlxalq demok-
ratiya normalarına riayət edəcəkdir. 
Azərbaycanda kommunist ideolo-
giyası, kommunist rejimi bir daha 
bərpa olmayacaqdır. Güman edirəm 
ki, Azərbaycan vətəndaşlarının 
əksəriyyətinin də fikri belədir. 
Azərbaycan Respublikası bundan 
sonra heç vaxt başqa bir dövlətin 
tərkibinə daxil olmayacaq, başqa bir 
dövlətin tabeliyinə düşməyəcək, öz 
müstəqilliyini daim qoruyacaqdır”.

Həmin dövr ərzində Heydər 

Əliyev dünyanın 24 ölkəsinə rəsmi 
səfər edib, BMT, ATƏT, NATO, 
Avropa İttifaqı, İƏT kimi beynəlxalq 
təşkilatların ali tribunasından 
Azərbaycan həqiqətlərini dünya 
ictimaiyyətinə çatdırdı.

Tezliklə ölkədə hərtərəfli 
islahatlara start verildi, beynəlxalq 
aləmə inteqrasiya sürətləndirildi, 
müstəqil Azərbaycanın beynəlxalq 
aləmdəki əlaqələri genişləndi, bizimlə 
əməkdaşlıq etmək istəyən dostla-
rın sayı getdikcə artdı. Beynəlxalq 
aləmdə Azərbaycana olan inam 
və etimad yüksəldi. Bu inamın 
nətisəsi olaraq, “Əsrin müqaviləsi” 
kimi nəhəng neft sazişi imzalandı. 
İqtisadi böhrandan çıxmaq və siyasi 
müstəqillyi təmin etmək, dünyanın 
iri neft şirkətləri ilə əməkdaşlığı 
möhkəmləndirmək üçün ilk zəruri 
addımlar bunlardan ibarət idi. Ulu 
öndər bütün bu addımları bö-
yük peşəkarlıqla reallaşdırdı və 
Azərbaycanın beynəlxalq aləmə 

inteqrasiyasını daha da sürətləndirdi.
Müstəqilliyimizin 

əbədiləşdirilməsi və Azərbaycan 
dövlətinin qüdrətlənməsi üçün 
həyata keçirilmiş yüzlərlə tarixi fakt 
sadalamaq mümkündür. Ölkənin ilk 
Konstitusiyasının hazırlanıb qəbul 
edilməsi, ilk milli parlament seçkisi, 
“Əsrin müqaviləsi”nin icrası zamanı 
hasil olunan neft və qazın Avropa 
bazarına çıxarılması üçün əsas ixrac 
neft və qaz kəmərlərinin marşrutunun 
müəyyənləşdirilməsi, işğal edilmiş 
torpaqların düşməndən azad edilməsi, 
Ermənistanın işğalçı dövlət kimi ta-
nınması üçün aparılan siyasi-diploma-
tik danışıqların intensivləşdirilməsi, 
Azərbaycanın Avropa ailəsinə qəbul 
edilməsi üçün qarşıya qoyulan 
vəzifələrin reallaşdırılması, ölkəmizin 
demokratik prinsiplərin inkişafı-
na xüsusi önəm verilməsinə , bu 
istiqamətdə insan hüquq və azadlıq-
ların qorunmasına, azad və ədalətli 
seçkilərin keçirilməsinə nail olunması 
belə tarixi faktlardandır.

Ulu öndərin həmin vaxt andiçmə 
mərasimində verdiyi vədlər bugünkü 

Azərbaycanın dünya birliyndə özünə 
layiqli yer tutmasına zəmin yaratdı: 
“And içirəm ki, Azərbaycan Respubli-
kasının Konstitusiyası və qanunlarının 
həyata keçirilməsinin təminatçısı ola-
caq, milliyyətindən, dini etiqadından 
və siyasi əqidəsindən asılı olmayaraq. 
Azərbaycan vətəndaşlarının hüquqla-
rının və azadlıqlarının qorunmasının, 
müdafiə edilməsinin təminatçısı ola-
cağam. Azərbaycan Respublikasında 
azadlığın, demokratik dəyişikliklərin, 
Azərbaycan Respublikasının de-
mokratik hüquqi dövlət kimi inkişaf 
etdirilməsinin təminatçısı olacağam”.

Bu gün Azərbaycan dünyanın 
sayılıb-seçilən, söz sahibinə malik 
ölkələrindən biridir. Bu uğurların 
əsası məhz 1993-cü ildən qoyu-
lub. Ulu öndərin siyasi kursunu 
layiqincə davam etdirən Prezident 
İlham Əliyevin düşünülmüş daxili və 
xarici siyasəti sayəsində Azərbaycan 
hazırda sürətli inkişaf yolunda inamla 
irəliləyir. 

Əliqismət BƏDƏLOV,  
“Xalq qəzeti”

10 oktyabr 1993-cü il – Azərbaycanın dünya 
birliyində tanınmasına zəmin yarandığı gün

Avropa İttifaqının iki təkamül ssenarisi:  
Zalsburq sammitinin üç çətin problemi fonunda

 � Bu il sentyabrın 19-20-də Avstriyanın Zalsburq şəhərində 
Avropa İttifaqı liderlərinin növbəti sammiti keçirilib. Ekspertlər 
təbirdə təşkilat üçün böyük əhəmiyyət daşıyan bir sıra problemlər 
üzrə müsbət nəticə əldə ediləcəyinə inanırdılar. Masada isə üç ciddi 
məsələ vardı: miqrasiya siyasəti, sərhədlərin qorunması və “Breksit”. 
Ancaq bu məsələlərin heç biri üzrə ortaq qənaət əldə edilmədi. 
Liderlər müzakirələr apardılar və hər biri öz mövqeyində qaldı. Bu 
cür vəziyyətin bütövlükdə Aİ-nin gələcək taleyinə təsiri ilə bağlı 
proqnozlar verilir. Onların üzərində bir qədər geniş dayanaq.

Milli və ümumavropa 
maraqları: hansı daha 

əhəmiyyətlidir?
Avropa İttifaqının bir təşkilat 

olaraq çətin dövr keçirdiyini inkar 
etmirlər. Onun qarşısında həlli vacib 
olan çoxlu sayda problemlər dayanır. 
Siyasi, iqtisadi, maliyyə, təşkilati və 
demoqrafik aspektləri əhatə edən həmin 
problemlərin aradan qaldırılması üçün 
birgə mövqe də formalaşdırılmayıb. 
Aİ üzvləri hər dəfə toplaşır, müzakirə 
aparır, hər biri öz mövqeyini ifadə 
edir, lakin onları yaxınlaşdırmağa nail 
ola bilmirlər. Zalsburqda keçirilən 
Aİ-nin son sammiti də digərlərindən 
fərqlənmədi.

Əslində, liderlərin qeyri-formal 
görüşü olan bu tədbirin təşkil edilməsi 
səbəbləri öncədən ortaq mövqenin 
yarana bilməyəcəyinə əsas verirdi. Belə 
ki, sammitə ev sahibliyi edən Avstriya 
miqrasiya siyasəti, “Breksit” və üzv 
dövlətlərin daxili sərhədlərinin qorun-
ması məsələlərini gündəliyə salmışdı. 
Hər üç mövzu üzrə isə neçə müddətdir 
ki, qızğın müzakirələr aparılır, fikir 
ayrılıqları dərinləşir.

Bu problemlərin tarixçəsinə nəzər 
salanda yuxarıdakı tezisin həqiqiliyinə 
əmin ola bilərik. Macarıstan, Çexiya, 
Slovakiya və Polşa millətçi-radikal 
mövqedən çıxış edərək, başlıca olaraq 
öz maraqlarının təmin edilməsinə 
çalışırlar. Aİ-nin aparıcı dövlətləri 
olan Almaniya və Fransa isə Benilüks 
ölkələri ilə birlikdə fərqli mövqe nü-
mayiş etdirirlər. Bu iki ifrat qruplaşma 
arasında var-gəl edən digər Aİ üzvləri 
isə konkret mövqe seçə bilmirlər. Çünki 
yuxarıda vurğulanana problemlər o 
qədər mürəkkəb və bir-biri ilə bağlıdır 
ki, geniş miqyasda baxanda hamı haqlı 

görünür. Deməli, başlıca məsələ Aİ-nin 
bir təşkilat olaraq müasir tələblərə uy-
ğun təkamül xəttini seçə bilməməsi ilə 
bağlıdır. Bu səbəbdən üzvlər arasında 
fikir ayrılığı getdikcə dərinləşir və 
bütövlükdə təşkilatın gələcəyi ilə bağlı 
bədbin ssenarilərə yol açılır.

Zalsburqda iştirakçılar üçün 
əhəmiyyətli olan məsələlərdən biri 
də “Breksit” idi. Böyük Britaniyanın 
təşkilatı tərk etməsi çıxılmaz dalana 
dirənmiş kimi görünür. Avstriyadakı 
sammitdə də tərəflər ortaq mövqeyə 
gələ bilməyiblər. Fikir ayrılığı maliyyə 
siyasətində, miqrant məsələsində və 
İrlandiya Respublikası ilə Şimali İrlan-
diyanın Aİ ilə bağlı fərqli qərar qəbul 
etməsilə əlaqəli olub. London maksi-
mum dərəcədə Aİ-dən zərərsiz çıxmağa 
çalışır. O, təşkilata üzv olan bir sıra 
ölkələrin vətəndaşlarına sosial sığorta 
verməkdən imtina edir, öz sərhədlərini 
daha sərt üsulla qorumağa üstünlük 
verir.

Bu kontekstdə Aİ-də qalmağa 
qərar verən İrlandiya ilə Böyük Bri-
taniyanın tərkibində olmağa üstünlük 
verən Şimali İrlandiya arasında sərhəd 
münasibətlərinin qeyri-müəyyən 
qalması ciddi çətinlik yaradır. İrlan-
diya insanların sərhəddən maneəsiz 
gediş-gəlişi üçün şərait yaradılması-
nı tələb edir. London isə bunu həm 
gömrük sazişi, həm də beynəlxalq 
hüquq normaları çərçivəsində necə həll 
etməyi qərarlaşdıra bilmir. Brüssel tələb 
edir ki, onun müəyyən etdiyi şərtlər 
daxilində “Breksit” baş tuta bilər, 
London isə bunu qəbul etmir. Onda 
alternativ kimi “təmiz vərəq”dən başla-
yaraq münasibətlər qurmaq təklif edilir. 
Bununla bağlı isə tərəflər arasında apa-
rılan danışıqlar heç bir nəticə vermir. 
Zalsburqda da eyni nəticə alındı.

“Breksit”lə bağlı yaranmış bu cür 
mürəkkəb və ziddiyyətli vəziyyətə, on-
dan heç də az kəskin olmayan miqrant 
məsələsini də əlavə etmək lazımdır. 
Təşkilatın bir sıra üzvləri (məsələn, 
İtaliya və Macarıstan) bu məsələdə çox 
sərt mövqe nümayiş etdirirlər. Hətta 
İtaliya miqrant siyasətini təşkilatın 
ortaq mövqeyi etmək üçün nəzərdə 
tutulan vəsaitin ayrılmasına belə razı 
deyil. Roma hər bir təşkilat üzvünün 
sərhədlərini özünün qoruması üzərində 
dayanır. Macarıstan, Çexiya və Slovaki-
ya da eyni mövqedə dayanırlar.

Növbəti mərhələ: sərt, 
yaxud yumşaq mövqe?
Bu radikallığın səbəbi kimi Av-

ropada miqrantların kriminal bizne-
sinin artıq 4-5 milyard avroya çatdığı 
göstərilir. Bundan başqa, Aİ-də bir sıra 
üzv dövlətlər gənc və iddialı şərqlinin 
hansı mənada miqrant sayıldığının 
müəyyən olunmadığı qənaətindədirlər. 
Bir tərəfdən, həmin gənclər müxtəlif 
üsullarla sənədlər düzəldərək xoş 
həyat ardınca Avropaya gedirlər, digər 
tərəfdən isə onlar getdikləri ölkənin 
vətəndaşı olandan sonra böyük iddialar 
ortaya qoyurlar. Bu isə yerli əhalinin 
xoşuna gəlmir. Onlar hesab edirlər ki, 
belə davam etsə, tədricən öz ölkələrində 
ikinci dərəcəli adamlar olacaqlar.

Macarıstan və İtaliya miqrant-
ların Avropaya axınının tamamən 

kəsilməsi təklifi ilə çıxış edirlər. 
Statistik məlumatlara görə, 2015-ci 
ilə nisbətən indi Avropaya miqrant 
axını 80 faiz azalıb. Lakin hələ də 
Yaxın Şərqdən və Afrikadan qanunsuz 
olaraq Aİ ölkələrinə üz tutanlar vardır. 
Macarıstan və İtaliyanın sərt mövqe 
tutması Slovakiyanı miqrantlar üçün 
tranzit ölkədən yerləşim yerinə çevirib. 
İndi, obrazlı olaraq Belqradın köhnə 
avtovağzalını “əfqan parkı” adlandı-
rırlar. Almaniya və Fransa isə yumşaq 
miqrant siyasəti tərəfdarıdırlar. Onlar 
Aİ-nin bütün üzvlərinin miqrantlarla 
bağlı olan xərclərə pul verməsini tələb 
edirlər. Lakin bir sıra üzvlər bunu qəbul 
etmək istəmir.

Miqrant məsələsində mövcud 
olan fikir ayrılığı fonunda Zalsburqda 
təşkilatın daxili sərhədlərinin qorunması 
da geniş müzakirə edilib. Almaniya və 
Fransa başda olmaqla bir sıra daha çox 
inkişaf etmiş üzv dövlətlər təşkilatın 
büdcəsindən bu istiqamətdə xərcləri 
daha da artırmağı təklif ediblər. Bunun 
üçün Aİ-nin sərhəd xidmətində 2020-ci 
ilə qədər ştat sayını 10 min nəfərə çat-
dırmaq planı hazırlanıb. Sərhəd xidməti 
təşkilata üzv olan ölkələrin birindən 
digərinə qanunsuz keçidlərin qarşısını 
almağa və əsas olaraq kriminal biznesin 
əngəllənməsinə nail olmalıdır.

Lakin bununla bütün üzvlər razılaş-
mırlar. Macarıstan çox sərt şəkildə milli 

sərhədlərin yalnız milli imkanlarla qo-
runması gərəkliyini ifadə edir. Ölkənin 
sərhəd xidməti ilə yanaşı, təhlükəsizliyi 
təmin edən başqa qurumları da bu 
məsələyə daha çox cəlb edilməlidirlər. 
İtaliya Macarıstanın bu mövqeyini 
dəstəkləyir.

Bütün bunlar ekspertlər üçün 
bir çox suallar yaradıb. Onlar Aİ-
nin gələcək təkamül ssenarilərini 
müəyyənləşdirməyə çalışırlar. Bu za-
man iki mümkün ssenaridən bəhs edilir. 
Onlardan biri sərt, digəri isə yumşaq 
inkişaf ssenarisidir. Sərt ssenari Aİ-yə 
üzv dövlətlərin daxili maraqlarına üs-
tünlük verilməsini nəzərdə tutur. Bu isə 
o deməkdir ki, milli sərhədlərin qorun-
ması ümumavropa maraqlarından üstün 
sayılacaq. Təbii ki, həmin ssenaridə 
problemlər çox ola bilər. Çünki Almani-
ya və Fransa kimi çox fəal üzvlərin da-
xili siyasi qüvvələr nisbəti ilə Şərqi Av-
ropa ölkələrinin daxili siyasi vəziyyəti 
arasında ciddi fərqlər vardır. Bu reallıq 
təşkilat daxilində ziddiyyətləri və parça-
lanmaları gücləndirə bilər. Və sonucda 
Aİ-nin dağılması baş verər.

Yumşaq ssenari isə yeni Avropa hu-
manitar düzənini yaratmağı tələb edir. 
Bu yanaşma Aİ üzvlərindən miqrasiya 
siyasətlərinin mərkəzinə insan haqları 
məsələsini qoymağı tələb edir. Ümu-
mavropa nəzarət mexanizminə üstün-
lük verməyi zəruri edir. Hər bir üzv 
dövlətin daxili və xarici sərhədlərinin 
təhlükəsizliyinin uyğunlaşdırılması eh-
tiyacını ortaya çıxaracaq (bax: əvvəlki 
mənbəyə).

Ekspertlərin rəyinə görə, yumşaq 
ssenari Avropanın daha çox inkişaf 
etmiş ölkələri ilə əyalətlərdə yerləşən 
və daha az inkişaf etmiş ölkələr arasın-
da uçurumu dərinləşdirə bilər. Onlar 
“Breksit” və miqrant məsələlərində heç 
cür ortaq mövqeyə gələ bilmirlər.

Beləliklə, Zalsburq sammiti faktiki 
olaraq heç bir problemi həll etmədi. 
Əksinə, mövcud çətinliklərin nə 
dərəcədə dərində olduğunu bir daha 
üzə çıxardı. Aİ üçün bu, bir xəbərdarlıq 
olmalıdır.

Azərbaycan Beynəlxalq 
Təhsil sərgisi keçiriləcək

 � Sabah Bakı Ekspo Mərkəzində  12-ci 
Azərbaycan Beynəlxalq Təhsil sərgisi keçiriləcək. 
Dünyanın 12 ölkəsindən 100-dən çox qurumun iştirak 
edəcəyi sərgi “Uşaqların gələcəyinə sərmayə” devizi 
altında təşkil edilib .
Təhsil 

Nazirliyindən verilən 
məlumatda deyilir ki,  
Azərbaycanın 14 ali 
təhsil müəssisəsinin 
qatıldığı sərgidə 
“Məktəbəhazırlıq”, 
“Olimpiadalara hazırlıq 
mərkəzi”, “Peşə Təhsili 
üzrə Dövlət Agentliyi”, 
“Təhsil” Respublika İd-
man Mərkəzi”, “Uşaq-Gənclər İnkişaf Mərkəzi”, “SABAH qrupları”, 
“İçərişəhər ənənəvi incəsənət mərkəzi”, “Sağlam təhsil-sağlam millət”, 
“Maarifçi” Tələbə Kredit Fondu”, “Məktəblinin dostu”, “Modul tipli 
məktəblər”, “İT STEP”, “Media Mərkəz -Təhsil TV” və digər stendlər 
təqdim ediləcək.

Sərgidə işgüzar görüşlər, panel müzakirələr, media təqdimatlar və  
müxtəlif mövzularda mühazirələr də dinləniləcək.

Oktyabrın 13-dək davam edəcək sərginin baş sponsoru “Kapital 
Bank”dır.  Kiçik və Orta Biznesin İnkişafı Agentliyi, İxracın və İnves-
tisiyaların Təşviqi Fondu (AZPROMO) və  Sahibkarlar (İşəgötürənlər) 
Təşkilatları Milli Konfederasiyasının (ASK) dəstək verdiyi sərgidə   
təşkilatçı qismində “Caspian Event Organisers” (“CEO”) şirkəti çıxış edir.

Samirə ƏLİYEVA, “Xalq qəzeti” 

Azərbaycan Cənub Qaz 
Dəhlizinə 1,5 milyard dollar 

cəlb etməyi planlaşdırır
 � Azərbaycan 2018-ci ilin sonunadək Cənub 

Qaz Dəhlizi layihəsinə 1,5 milyard dollar cəlb etmək 
niyyətindədir.

Trend-in məlumatına 
görə, bu barədə energetika 
və İKT üzrə Azərbaycan-
Almaniya biznes-forumunda 
SOCAR-ın sərmayələr və 
marketinq üzrə vitse-pre-
zidentinin müavini Vitali 
Bəylərbəyov bildirib.

O qeyd edib ki, biz alman 
maliyyə resurslarının cəlb 
olunması üzərində işləyirik. 
2018-ci ilin sonunadək 1,5 

milyard dollar cəlb etməyi planlaşdırırıq.
Bundan əvvəl məlumat verilmişdi ki, Azərbaycan Cənub Qaz 

Dəhlizi üçün Avropa banklarından 15 il müddətinə 1,5 milyard 
dollaradək vəsait cəlb etmək niyyətindədir.


